
адносна набыцця зямлі яўрэямі, апошнія паступова станавіліся не толькі арэндатарамі 
бровараў, але і іх уласнікамі. Так, у 1913/1914 г. у Гродзенскай губерні з 99 вінакурных 
заводаў 13 належала яўрэям на праве ўласнасці [7, с.183]. 

Акрамя гэтага, на тэрыторыі 5 паўночна - заходніх губерняў рэальна дзейнічаўшых 
бровараў было значна больш, чым па даных акцызнага ведамства. Існавалі тайныя бровары, 
якія належалі ў асноўным яўрэям. Асабліва гэта праявілася ў Гродзенскай і Віленскай 
губернях. Такая дзейнасць набыла рэпутацыю “акадэміі махлярства”. Толькі з 1877 да 
1887 г. тут было ліквідавана 507 тайных бровараў, а ў Гродзенскай губерні кожны год 
выяўлялася па 3—5 такіх бровараў [7, с.184]. 

Сыравінай для вінакурства з’ўляліся хлебныя прыпасы і бульба. Да 1881/1882 г. 
большасць спірту выкурвалася са збожжавых культур, але з адзначанага часу бульба 
паступова пачала іх выцясняць. Хаця працэнт перакуранай бульбы ў 1862/1863 г. і 
перавышаў колькасць хлебных прыпасаў, але выхад спірту з аднаго пуда бульбы быў у 3—4 
разы меншым. Таму менавіта 1880/1881 г. з’явіўся пераломным. На гэта паўплывалі і 
наступствы аграрнага крызісу. Акрамя гэтага, было ўстаноўлена, што выхад спірту з 1 
дзесяціны пасева бульбы быў значна большы ў параўнанні з 1 дзесяцінай збожжавых. Так, з 
1 дзесяціны жыта выхад бязводнага спірту складаў 26,3 вядра, а бульбы — 78,9 вядра, ці ў 3 
разы больш [8, с. 105]. 

Пераход да бульбы, як галоўнага сыравіннага матэрыялу, азначаў не толькі далейшую 
камерцыялізацыю вінакурнай вытворчасці, але і капіталізацыю земляробства. 

РОЛЯ ЛЕСААХОЎНЫХ КАМІТЭТАЎ У АХОВЕ ЛЯСОЎ БЕЛАРУСІ Ў КАНЦЫ ХІХ 
– ПАЧАТКУ ХХ СТ. 

Пугач І.В., магістрант, БДПУ, Мінск 
навук. кір. – Жытко А.П., доктар гістарычных навук, прафесар, БДПУ 

У канцы ХІХ – пачатку ХХ ст. беларускія губерні, як і іншыя рэгіёны Расійскай 
імперыі, ахапіў аграрны крызіс, што выражалася ў рэзкім паніжэнні цэн на збожжа. У гэты 
ж перыяд істотна паляпшалася тэхнічная ўзброенасць сельскай гаспадаркі на беларускіх 
землях. Выкарыстанне машын і ўдасканаленых прылад прыцы садзейнічала выцясненню 
адпрацовак вольнанаёмнай працай і ператварэнню кабальнага селяніна ў наёмнага рабочага 
[2, с. 188, 192]. Пераўтварэнні ў аграрнай сферы ў пэўнай ступені прывялі да трансфармацыі 
Міністэрства дзяржаўных маёмасцей. 21 сакавіка 1894 г. яно было рэарганізавана ў 

Міністэрства земляробства і дзяржаўных маёмасцей. Да прадметаў міністэрства, у 
прыватнасці, належаў агульны нагляд за выкананнем правілаў аховы лясоў, а таксама 
заахвочванне лесаразвядзення і ўпарадкавання лясоў на прыватных землях [9].  

Разам з некаторымі прагрэсіўнымі тэндэнцыямі ў эканамічным развіцці беларускіх 
зямель ў вялікай канцэнтрацыі захоўваліся перажыткі былой сістэмы арганізацыі 
гаспадаркі. Так, захаванне экстэнсіўнага характару развіцця некаторых памешчыцкіх 
гаспадарак штурхала памешчыкаў на высечку лясоў дзеля пашырэння пасяўных плошчаў. 
Частка памешчыкаў, якія не здолелі правесці мадэрнізацыю гаспадарак і вытрымаць 
канкурэнцыю, бяднела. У сваю чаргу прамыслоўцы набывалі лясы ў такіх памешчыкаў, 
высякалі іх і прадавалі альбо выкарыстоўвалі ў вытворчасці. У выніку 4 красавіка 1888 г. 
было выдадзена “Положение о сбережении лесов”. Трэба адзначыць, што яго ўплыў 
распаўсюджваўся на лясы ўсёй Еўрапейскай Расіі, казённыя, ведамасныя, належныя да 
разнастайных устаноў, таварыстваў і прыватных асоб, і толькі часова былі прадугледжаны 
пэўныя абмежаванні, што рабіла палажэнне сапраўды прагрэсіўным [8].  

З мэтай прадухілення вынішчэння лясоў і ўпарадкавання лясной гаспадаркі ў 
грамадскіх і прыватных лясах лесаахоўнае кіраўніцтва ўскладалася на Міністэрства 
дзяржаўных маёмасцей, якое павінна было адгэтуль дзейнічаць у губернях праз 
Лесаахоўныя камітэты. У склад Лесаахоўных камітэтаў уваходзілі, пад старшынствам 
губернатара, губернскі прадвадзіцель дваранства, старшыня акруговага суда, лясны рэвізор, 
старшыня губернскай земскай управы або яе член, неадменны член губернскай прысутнасці 
або губернскай па сялянскіх справах прысутнасці і два члены з мясцовых лесаўласнікаў, 
абранных на губернскім земскім сходзе. Справаводства ўскладалася на мясцовых кіраўнікоў 
дзяржаўнымі маёмасцямі, а нагляд за лясамі здзяйснялі ляснічыя ляснога ведамства. Па 
некаторых справах у камітэты маглі запрашацца прадстаўнікі ведамства шляхоў зносін [4, л. 
1-1 ад.]. 

Непасрэдны кантроль за лясамі ажыццяўляў лясны рэвізор. Ён павінен быў звяртаць 
увагу на чысціню лесасек, своечасовы вываз нарыхтаваных бярвёнаў, выбарачны ці 
суцэльны характар лесасек, ступень пашкоджання лесасек агнём, стан гацяў, рысчыстку 
прасек ад маладых зараснікаў і вяршынь кварталаў ад сукоў на летні перыяд у сувязі з 
правіламі супрацьпажарнай бяспекі. Акрамя таго, рэвізор мог прымаць рашэнні аб водпуску 
на ацяпленне засохшых дрэў, рабіць заўвагі па лесаўпарадкаванні і даваць парады наконт 
штучнага аблясення і аднаўлення тых частак лесасек, якія не здолелі ўзнавіцца, правяраць 
своечасовасць складання пратаколаў, у якіх фіксаваліся самавольныя высечкі. Праверцы 
падлягалі канцылярыі лясніцтваў, у ходзе якіх рэвізор мог даваць рэкамендацыі аб 
ліквідацыі недахопаў у вядзенні дакументацыі. Да таго ж, лясны рэвізор павінен быў 
высвятляць наяўнасць і стан лясной варты, а таксама кампетэнтнасць вартаўнікоў, 
правільнасць забеспячэння іх жалаваннем і зямельнымі надзеламі, правяраць стан 
службовай зброі [6, л. 3-4]. Значны і разнастайны склад і функцыянальная скіраванасць 
камітэтаў рабілі іх самастойнымі і незалежнымі ад упраўленняў дзяржаўных маёмасцей 
калегіяльнымі ўстановамі. Пастановы камітэта прызнаваліся сапраўднымі толькі тады, калі 
ў пасяджэнні, акрамя старшыні, удзельнічалі не менш за чатыры члены камітэта. Такое 
адасобленае іх існаванне тлумачыцца тым, што асноўная задача – зберажэнне лясоў – 
тычылася не толькі казённых, але і прыватных лясоў. 

Такім чынам, “Положением о сбережении лесов” ўводзілася істотнае абмежаванне 
права прыватнай зямельнай уласнасці, гэта абмежаванне заключалася менавіта ў тым, што 
Лесаахоўным камітэтам было дазволена прызнаваць лясы ахоўнымі, незалежна ад іх 
маёмаснай прыналежнасці, прызнаваць лясы неабходнымі для зберажэння, калі яны 
ахоўваюць вярхоўі і крыніцы рэк або іх прытокаў, зацвярджаць планы лясной гаспадаркі 
для лясоў, не прызнаных ахоўнымі, дазваляць высечку лясоў, весці пастаянны нагляд за 
лясамі праз чыноў ляснога ведамства і земскіх начальнікаў і прыцягваюць да законнай 
адказнасці вінаватых у парушэнні патрабаванняў, якія ўтрымліваліся ў палажэнні аб 
зберажэнні лясоў [8]. Пры гэтым, Лесаахоўныя камітэты не дзейнічалі бескантрольна: 
прыватныя лесаўласнікі заўсёды мелі магчымасць абараніць сваі інтарэсы перад вышэйшай 

установай. Для гэтага яны маглі падаваць міністру дзяржаўных маёмасцей скаргі на 
Лесаахоўныя камітэты.   

З мэтай пазбягання памылковага выканання палажэння ад 4 сакавіка 1888 г. 
Міністэрства дзяржаўных маёмасцей распрацавала спецыяльныя дапаможныя матэрыялы. 
Так, 18 ліпеня 1888 г. у Мінскае ўпраўленне дзяржаўных маёмасцей было накіравана 40 
экзэмпляраў “Сборника законоположений о сбережении и охранении частных и 
общественных лесов, с приложениями данных Министерства государственных имуществ, 
инструкцией и наставлениями о порядке приведения в исполнение Положения о 
сбережении лесов” [4, л. 5], а 31 сакавіка 1889 г. – 20 экзэмпляраў “Инструкции для 
устройства защитных лесов” [4, л. 16]. Падобныя дакументы паступілі ў астатнія ўпраўленні 
дзяржаўных маёмасцей. 

У мэтах павышэння кваліфікацыі памочнікі ляснічых маглі падрыхтавацца і трымаць 
экзамен на класны чын. Для гэтага патрабаваўся рапарт ад жадаючага ў экзекутарскі стол 
упраўлення дзяржаўных маёмасцей. Праверка ведаў кандыдата праводзілася па такіх 
дысцыплінах, як лесаўпарадкаванне, лесаўзнаўленне і лесаахова, лясная тэхналогія, лясная 
батаніка, лясныя законы, законазнаўства, геадэзія і геаметрыя. На падставе 
экзаменацыйнага ліста кандыдата Браніслава Быкоўскага можна зрабіць выснову аб тым, 
што ў якасці заданняў на экзамене прапаноўвалася напісаць 2 сачыненні на зададзеныя 
тэмы [5, л. 17-22]. 

Найбольш выразна пра эфектыўнасць дзейнасці мясцовых органаў кіравання, у тым 
ліку і Лесаахоўных камітэтаў, у Віленскай, Віцебскай, Гродзенскай, Магілёўскай і Мінскай 
губернях у сферы аховы лясоў сведчаць статыстычныя даныя аб змяненні плошчаў лясных 
масіваў.  У канцы ХІХ – пачатку ХХ ст. беларускі лясны фонд размяркоўваўся прыблізна 
наступным чынам: 12,6 % лясоў належала дзяржаве, 80,5 % - памешчыкам, 4,6 % лясоў былі 
сялянскімі, на астатнія маёмасныя статусы  прыходзілася каля 2,3 % [7, c. 17]. Па даных 
статыстычнага камітэта, сярэдняя лясістасць Магілёўскай губерні знізілася з 37,1 % у 1880-
я гг. да 27, 3% у 1908 г., І. Сурож адзначае, што лясістасць склала 27%,  Ф. Арнольд 
прапануе паказальнік у 32 % [3, c. 210; 130, c. XXII-XXIII]. М. Цвяткоў адзначае, што да 
1914 г. паказальнік сярэдняй лясістасці Магілёўскай губерні ўпаў да адзнакі ў 22 % [3, c. 
210]. Лясістасць Віцебскай губерні істотна не змянілася да 1907 і складала прыкладна 31,7 
%, г. зн. на 0,2 % менш, чым у 1880-я гг. Па даных І. Сурожа сярэдняя лясістасць 
віцебшчыны складала 25 %, Ф. Арнольда – 30 %, А. Фока – 28 %. Паводле М. Цвяткова ў 
1914 г. лесам было пакрыта толькі 25 % тэрыторыі [3, c. 210; 129, X-XI]. Згодна з данымі І. 
Сурожа, Гродзенская губерня на мяжы ХІХ – ХХ стст. на 22 % была пакрыта лясамі, у Ф. 
Арнольда і А. Фока гэтыя лічбы прыблізна такія ж – 23% і 24 % адпаведна. У 1914 г. 
сярэдняя лясістасць тэрыторыі Гродзенскай губерні спынілася на 21 % [3, c. 210]. Мінская 
губерня таксама згубіла свае паказальнікі. На мяжы стагоддзяў па розных даных 
паказальнік лясістасці вагаўся ад 35 % да 37 %. У 1914 г. плошча лясоў складала прыкладна 
35 % ад усёй тэрыторыі губерні [3, c. 210]. Зыходзячы са статыстычных даных па астатніх 
губернях, Віленская губерня за трэць стагоддзя згубіла каля 4,2 % лясоў, у сувязі з чым 
сярэдняя лясістасць тэрыторыі ў ёй склала прыблізна 24 %. Разам з тым, звяртаючыся да 
статыстыкі лясных злачынстваў у адзначаны перыяд перыяд на тэрыторыі Еўрапейскай 
Расіі, можна засведчыць тэндэнцыю да памяншэння колькасці сур’ёзных парушэнняў 
ляснога заканадаўства [1, c. 394].  

Адсюль вынікае, што на дадзеным этапе органы мясцовага кіравання дасягнулі 
высокага ўзроўню ў арганізацыі лясной гаспадаркі на беларускіх землях. Адным з найбольш 
важных здабыткаў стала асэнсаванне таго, што лес з’яўляецца не толькі ўнікальнай жывой 
крыніцай прыродных багаццяў, але і падмуркам для захавання непарушнасці крохкай 
экасістэмы. Аб гэтым сведчыць актыўнае развіццё лесазнаўства, якое ў сваю чаргу вяло да 
забеспячэння моцнага навуковага фундамента лясной справы. Увядзенне такой пасады, як 
лясны рэвізор, спрыяла павышэнню эфектыўнасці кантролю над выкананнем правілаў, 
прызначаных для арганізацыі лясной гаспадаркі. Канешне, трэба адзначыць, што органы 
мясцовага кіравання не здолелі парушыць тэндэнцыю да паступовага памяншэння лясных 
плошчаў як па ўсёй Расіі, так і на беларускіх землях. Часткова гэтая тэндэнцыя можа 

тлумачыцца такімі фактарамі, як недасканаласць памешчыцкіх лясных гаспадарак, а 
таксама развіццё чыгунак і эвалюцыя лясной прамысловасці, якая выразілася ў стварэнні 
саюзаў мясцовых лесапрамыслоўцаў акцыянерных таварыстваў і іншых прамысловых 
прадпрыемстваў, якія спецыялізаваліся на перапрацоўцы драўніны. Да 1913 г. на тэрыторыі 
Беларусі дзейнічалі 158 дрэваапрацоўчых, 10 запалкавых і 14 кардонна-папяровых 
прадпрыемстваў, а прадукты лесаперапрацоўкі набывалі ўсё большае значэнне у лясным 
гандлі [7, c. 16].   

Разам з тым, у цэлым сістэма мясцовага кіравання лясамі на беларускіх землях у 
вялікай ступені паспрыяла атрыманню значных прыбыткаў казне. У прыватнасці, за кошт 
лясных даходаў ўтрымліваліся цэнтральныя і мясцовыя ўстановы Ляснога дэпартамента, 
накіроўваліся плацяжы ў мясцовыя бюджэты, аказвалася дапамога прыватным уласнікам у 
правільным вядзенні лясной гаспадаркі. Лясныя тавары ўяўлялі сабой адзін з вядучых 
артыкулаў экспарту, а лясная справа ў эканоміцы дзяржавы лічылася прыярытэтным 
кірункам, і адносілася да высокарэнтабельных галін матэрыяльнай вытворчасці. Толькі ў 
прамежак часу з 1888 па 1897 г. даxоднасць ад лясоў заходніх і прыбалтыйскіх губерняў 
склала 41 млн 922 тыс. руб. [10, c. 216].  

Такім чынам, усё вышэй адзначанае сведчыць аб важнасці Лесаахоўных камітэтаў ва 
ўдасканаленні сістэмы кіравання лясной гаспадаркай у беларускіх губернях, якая ў цэлым 
стала самадастатковай, так як забяспечвала атрыманне ўстойлівага высокага ляснога 
прыбытку і абапіралася на прызнанне лясоў і лясной гаспадаркі адным з прыярытэтаў 
дзяржаўнага кіравання. 

ДВАРАНСКА-ПАМЕШЧЫЦКАЯ КОНЕГАДОЎЛЯ Ў БЕЛАРУСІ (1861-1914 ГГ.) 

Рацько А.Ф., кандыдат гістарычных навук, дацэнт, БДПУ, Мінск 
У другой палове ХІХ ст. асновай эканомікі Беларусі па-ранейшаму заставалася 

сельская гаспадарка. Сельскагаспадарчая вытворчасць складалася з двух частак – 
земляробства і жывёлагадоўлі. Асноўную частку дадатковага прадукту ў рэгіёне давала 
земляробства. Другім пасля земляробства па ступені даходнасці кампанентам мясцовай 
сялянскай і памешчыцкай гаспадаркі была жывёлагадоўля, без якой не магло нармальна 
весціся і само земляробства. Жывёлагадоўля забяспечвала палі ўласнікаў арганічным 
угнаеннем, прадуктамі харчавання (мяса, малако, тлушч), сыравінай для прамысловасці. 
Значная частка жывёлы і прадуктаў жывёлагадоўлі паступала на рынак. Важнай прычынай, 

